
So typiskt at spæla bóltin út til 
horna, tá tað eru tvær ungar kvinn­
ur sum vilja geva kvinnum loyvi at 
vera tingkvinnur

Tá løgmaður undir orðaskiftinum á tingi 
mikudagin um at broyta stýrisskipanar­
lógina soleiðis, at hon loyvir at nevna 
kvinnur, mælir til at seta eina grein 25 
nevnd at viðgera stýrisskipanarlógina 
sum heild heldur enn at samtykkja 
uppskotið hjá teimum báðum ungu 
tingkvinnunum, so er tað helst tí, at tað 
er ætlanin hjá samgonguni.

Tí løgmaður heldur hetta vera eitt ov 
lítið mál til at broyta stýrisskipanarlógina 
– tað at gera ta sjálvsøgdu broyting í lóg­
ini, at kvinnur ikki longur skulu eita 
»tingmenn«.

Kanska tað er for keðiligt at lata tvær 
ungar kvinnur á tingi – onnur teirra eitt 
sindur yngri enn tingskipanin, hin eitt 
lítið sindur eldri – vera orsøkin til, at 
broytingar á fyrsta sinni skulu gerast í 
stýrisskipanini. 

Men at andøva ímóti hesum upp­
skotinum við at siga, at tað eru aðrar 
týðandi broytingar, sum eisini skulu 
gerast, virkar eitt sindur sum at spæla 
bóltin út til horna.

Sjálvandi ber til at broyta heitini á 
okkara fólkavaldu uttan at kollvelta alla 
stýrisskipanarlógina. 

Og hevur løgmaður onkrar broyting­
ar afturat, so er at koma við teimum ella 
at taka tær seinni, og so eisini samtykkja 
tær umaftur, tá eitt nýtt løgting er valt. 
Hvør er trupulleikin við at lata Hervør 

Pálsdóttir og Ingilín Strøm eiga heiðurin 
fyri at eiga fyrstu broytingarnar í stýris­
skipanini – enntá ein so sjálvsagdari 
broyting, sum at loyva kvinnum í poli­
tikki at vera kvinnur?

Sjálvandi ber til at gera fleiri broyt­
ingar í senn og at seta stórar nevndir at 
arbeiða við hesum. Vandin er bara tann, 
at alt verður drigið fram, og at eingin 
semja fæst. So sum vit tildømis sóu tað 
við stjórnarskipanini, sum bleiv vovin 
upp í ein ellibita til einki kom burturúr 
og eingin vildi kennast við málið.

Takið tit nú bara og samtykkið upp­
skotið hjá teimum báðum, so er tað mál­
ið ikki eftir. Sjálvt um talan er um tvær 
ungar nývaldar løgtingskvinnur.

Ov stórur heiður til ungar tingkvinnur

Eftir at fyrrverandi stjórin í Búnaðargrunni­
num, Regin I. Jakobsen, fór í starv sum stjóri 
í Vága Floghavn tann 1. desember 2019, var 
søkt eftir nýggjum stjóra til grunnin.

Umsóknarfreistin var 15. januar 2020 og 
komu 21 umsóknir til starvið.

Stýrið fyri Búnaðargrunnin hevur gjørt 
av at seta Snorra á Bøgarði í starv sum stjóra 
í Búnaðargrunninum.

Snorri er 54 ár, er útbúgvin grannskoðari 
og hevur starvast sum grannskoðari 

seinastu gott 21 árini.
Nýggi stjórin 

byrjar í starvinum 
tann 1. juni 2020.

Snorri á Bøgarði 
er nýggjur stjóri

BÚNAÐARGRUNNURIN

Føroyingar skapa 
internetsamband 
í Grønlandi 

síða 26

Hon tekur við starvinum 1. apríl

Nýggi býlings- og marjnaðarstjórin í 
SMS er ein roynd kvinna í marknaðar­
vinnuni. 

Durita Nolsøe kemur úr starvi sum 
ognarseljari í Skyn, og undan hesum 
starvi var hon m.a. lýsingaráðgevi hjá 
Sansum og Kvinnu umframt sølufólk hjá 
MBM og var í fleiri ár marknaðarfólk hjá 
Sosialinum, tá blaðið húsaðist á Argjum, 
og seinni eisini í Miðlahúsinum í Vágs­
botni.

– Eg eri fegin um møguleikan at taka 
við hesum avbjóðandi starvi. Eg síggi 
nógvar menningarmøguleikar í sølumið­
støðini, sum er karmur um eitt vaksandi 
virksemi, ið hevur stóran týdning fyri 
bæði fólk í høvuðsstaðnum og fyri føroy­
ingar sum heild, sigur Durita Nolsøe, 
sum byrjar í nýggja starvinum 1. apríl.

Durita Simonsen loysir av Regin W. 
Dalsgaard, sum hevur røkt starvið sein­
astu fimm árini.

Starvið sum býlings- og marknaðar­
stjóri hevur verið býtt sundur í tvey høv­
uðsøki. Eitt økið hevur verið virksemið í 
SMS – sum er felags tiltøk á torginum 
o.a. – og harumframt umsiting av Miðlon, 
sum P/F SMS eigur. Hin parturin av 
starvinum hevur verið at marknaðarføra 
Miklagarð, Mylnuna og Bónus umframt 
lutvíst at umsita onnur dótturfeløg í 
SMS-samtakinum.

Starvið sum býlingsstjóri verður nú 

broytt eitt sindur, soleiðis at nýggi býl­
ingsstjórin fyrst og fremst fer at umsita 
økta virksemið í sjálvari sølumiðstøðini.

Durita Nolsøe tekur við starvinum 1. 
apríl, og fyrstu tíðina verður Regin W. 
Dalsgaard beinleiðis knýttur at starvi­
num sum ráðgevi hjá nýggja býlings­
stjóranum.

marknaðarstjóri í SMS

Les eisini blaðið
á telefonini

Durita Nolsøe loysir av Regin W. Dalsgaard 
sum býlings- og marknaðarstjóri í SMS. 
Hann fer aftur at arbeiða sum sjálvstøðugur 
ráðgevi – eisini fyri SMS samtakið


